
ABSTRAK

MENEROKA PENGALAMAN DAN STRATEGI DAYA TINDAK YANG
DIGUNAKAN OLEH REMAJA YANG MENGALAMI KELUMPUHAN FIZIKAL
(BUKAN SEMULA JADI)

Kho Soo Chin

Kajian ini ialah satu kajian kualitatif yang bertujuan untuk meneroka pengalaman dan
strategi daya tindak yang digunakan oleh remaja yang mengalami kelumpuhan fizikal
(bukan semula jadi). Sampel kajian terdiri daripada individu yang mengalami
kelumpuhan fizikal sewaktu zaman remaja dan diakibatkan oleh kemalangan atau
penyakit. Seramai enam orang peserta kajian terlibat dalam kajian ini. Kaedah
pengumpulan data yang digunakan ialah temu bual, rakaman suara dan catatan jurnal
oleh pengkaji. Temu bual ini berlangsung selama tiga kali pada tarikh dan masa yang
berbeza. Kajian ini mengandungi tiga tema yang utama iaitu pengalaman, strategi
daya tindak yang digunakan semasa proses penerimaan diri dan strategi daya tindak
yang digunakan semasa penyesuaian diri. Dapatan kajian telah menunjukkan bahawa
remaja kurang upaya memiliki pengalaman yang berbeza-beza. Namun, terdapat
persamaan dan perbezaaan di antara peserta kajian daripada segi strategi daya tindak
yang digunakan sewaktu proses penerimaan diri dan proses penyesuaian diri.

X



ABSTRACT

EXPLORING THE EXPERIENCES AND COPING STRATEGIES AMONG THE
PHYSICAL DISABILITY ADOLESCENT (NOT NATURAL BORN)

Kho Soo Chin

This study is a qualitative research and aimed to explore the experiences and coping
strategies among the physical disability adolescent (not natural born). The research
sample consisting of physical disability individuals causes by accident or illness.
There were six research participants involve in this research. The research method
uses to collect the data are face-to-face interview, sound recording and journal
writing by researcher. The face-to-face interviews take three sessions which were
conducted in different date and different time. There are three main themes in this
research. The themes are experiences, coping strategies in acceptance and coping
strategies in adjustment. The finding shown each individual has different life
experiences about their physical disability. In acceptance and adjustment themes,
there are similarities and differences of coping strategies use among the physical
disability adolescent (not natural born).



BAB 1
PENGENALAN

1.0 Pengenalan

Bab ini membincangkan tentang latar belakang kajian dan merangkumi
pernyataan masalah, objektif kajian serta persoalan kajian yang digunakan dalam
kajian ini. Selain itu, pengkaji juga membincangkan kepentingan kajian yang
dijalankan dan menjelaskan definisi istilah yang berkaitan dengan kajian ini. Akhir
sekali, pengkaji akan merumuskan bab ini secara keseluruhan.



1.1  Latar Belakang Kajian

Pada tahun 2007, dilaporkan terdapat seramai 220250 orang kurang upaya
(OKU) yang telah membuat pendaftaran dengan Jabatan Kebajikan Masyarakat di
seluruh Malaysia. Jumlah ini telah meningkat sebanyak 22731 berbanding pada tahun

sebelumnya.

Di Sarawak, jumlah pendaftaran OKU turut meningkat dari 11920 kepada
13289 pada tahun 2007 (Jabatan Kebajikan Masyarakat, 2008). Merujuk kepada
statistik yang telah dikeluarkan oleh Jabatan Kebajikan Masyarakat (2008), remaja
yang mengalami kelumpuhan fizikal mencatatkan sebanyak 590 kes di seluruh
Malaysia. Bilangan ini menunjukkan bahawa remaja yang mengalami kelumpuhan
fizikal merupakan golongan minoriti yang wujud dalam kalangan masyarakat di
Malaysia. Walaupun mereka merupakan golongan minoriti , namun golongan ini juga
bakal menerajui tunggak negara di masa hadapan. Oleh itu, peranan dan sumbangan

mereka kepada negara juga penting.

Dalam konteks barat, remaja merupakan individu yang berada dalam
lingkungan umur antara 13 hingga 19 tahun dan peringkat ini boleh berlanjutan
sehingga umur 25 tahun (Gladding, 1999). Berdasarkan konteks Malaysia pula,
remaja tergolong dalam lingkungan umur di antara 13 hingga 18 tahun manakala
umur di antara 19 hingga 25 tahun dikategorikan sebagai golongan awal dewasa
(Jabatan Kebajikan Masyarakat, 2008). Menurut Mohamed Hatta Shaharom (2004,
m.s. 2), zaman remaja bermula pada umur 12 tahun dan berakhir pada umur 18 tahun.
Pada peringkat akhir remaja, seorang insan akan melangkah ke gerbang usia belia

ataupun awal dewasa yang akhirnya menjangkau umur 25 tahun.

Remaja yang dilahirkan dengan fizikal yang sempurna tidak pernah terfikir
bahawa suatu hari nanti mereka juga akan tergolong dalam golongan OKU. Keadaan



ini mungkin terjadi kepada remaja yang terlibat dalam kemalangan atau menghadapi
penyakit yang mampu menyebabkan kelumpuhan pada fizikal mereka. Kelumpuhan
pada fizikal terjadi akibat salah satu fungsi yang terdapat pada fizikal tidak dapat
berfungsi secara normal lagi. Kelumpuhan fizikal ini bukan untuk sementara waktu
tetapi keadaan ini akan kekal untuk selamanya. Kelumpuhan fizikal boleh
menyebabkan kelumpuhan pada kaki, tangan atau anggota badan yang lain dan
memberi kesan yang nyata kepada seseorang individu. Realitinya, kebenaran ini
terlalu sukar untuk diterima oleh individu yang dilahirkan dengan fizikal yang
sempurna. Hal ini kerana perubahan pada fizikal remaja akan memberi kesan secara
langsung kepada perkembangan psikologi dan sosial mereka ( Mohamed Hatta
Shaharom, 2004).

Keadaan itu akan menyebabkan perkembangan mereka terganggu kerana
cabaran hidup yang terpaksa dihadapi lebih sukar jika dibandingkan dengan remaja
normal yang lain. Menurut Motolo, Hedgespeth dan Brown (1999), remaja yang
mengalami kelumpuhan fizikal terpaksa berdepan dengan cabaran hidup dan tekanan
yang lebih berat. Semasa peringkat ini, mereka terpaksa berdepan dengan masalah
identiti diri seperti remaja yang lain dan ditambah pula dengan masalah yang
berkaitan antara hidup dan mati. Hal ini kerana pada permulaannya remaja OKU
lebih cenderung untuk berputus asa. Mereka kerap menyalahkan takdir kerana tidak
dapat menerima kenyataan tentang fizikal mereka. Lantas itu, ada yang membuat
percubaan untuk membunuh diri kerana tidak sanggup hidup dengan gelaran OKU.
Oleh itu, jika dibandingkan dengan remaja yang normal, cabaran dan dugaan yang

terpaksa dialami mereka lebih mencabar terutamanya dari segi psikologi dan emosi.

1.2 Pernyataan Masalah

Longmore, 1995; Oliver, 1990,1996 dalam Antle (2004) menjelaskan bahawa
tekanan yang dialami oleh remaja OKU kebanyakkannya datang daripada masyarakat



di sekitar jika dibandingkan dengan tekanan yang wujud dalam diri mereka. Hal ini
menjelaskan bahawa remaja yang mengalami kelumpuhan fizikal bukan hanya
berdepan dengan cabaran dari segi fizikal, emosi dan psikologi sendiri malah
termasuk tekanan daripada orang di sekeliling. Kim dan Kang (2003) percaya
sekiranya remaja yang mengalami kelumpuhan fizikal berdepan dengan tekanan
mereka secara positif maka individu ini akan lebih bersedia untuk menerima keadaan
fizikal tersebut. Apabila seseorang individu berada dalam keadaan yang positif,
psikologi dan emosi akan menjadi lebih stabil. Oleh itu, mereka akan lebih
memahami diri mereka. Hal ini secara tidak langsung akan membantu individu itu
menjadi lebih bersedia untuk menjalani kehidupan dengan keadaan fizikal tersebut.
Lantaran itu, penerimaan diri akan membantu dalam penyesuaian dengan

persekitarannya nanti.

Remaja yang mengalami kelumpuhan fizikal merupakan golongan minoriti
yang sering diabaikan dan kurang mendapat perhatian yang positif daripada
masyarakat. Hal ini kerana masyarakat lebih gemar untuk berfikiran negatif tentang
golongan ini. Zajicek-Farber (1998) menyatakan bahawa golongan OKU perlu
percaya dengan kekuatan yang ada pada diri mereka semasa berdepan dengan
keadaan fizikal dan juga masyarakat disekeliling. Hal ini disebabkan oleh faktor diri
dan persekitaran yang akan membawa kepada tekanan dalam kehidupan mereka.

Bagi remaja yang mengalami kelumpuhan fizikal, tekanan dalaman wujud
disebabkan oleh diri sendiri. Tekanan itu wujud kerana remaja OKU tidak dapat
menerima keadaan fizikal yang sebenar. Oleh itu, mekanisme bela diri digunakan
untuk menenangkan diri. Mereka cenderung untuk menyalahkan orang lain di atas
apa yang terjadi. Dengan berbuat demikian, tekanan yang wujud dapat dikurangkan
secara tidak langsung. Menurut Kim dan Kang (2003), remaja yang telah menerima
kenyataan akan lebih bersedia untuk menerima keadaan fizikal mereka. Selain itu,

mereka akan mencuba untuk menjalani kehidupan seperti biasa malah golongan ini



akan lebih menghargai kehidupan mereka. Oleh itu, penggunaan strategi daya tindak
yang tepat semasa proses penerimaan dan penyesuaian diri akan memberi kesan
positif yang panjang kepada golongan OKU terutamanya semasa berdepan dengan

tekanan dalaman yang wujud dalam diri mereka.

Selain menghadapi tekanan dalaman, remaja yang mengalami kelumpuhan
fizikal juga menghadapi tekanan yang disebabkan oleh faktor luaran. Tekanan ini
melibatkan persekitaran mereka seperti ibu bapa, adik-beradik, rakan-rakan, saudara-
mara, jiran tetangga dan juga orang awam. Tekanan ini muncul disebabkan layanan,
persepsi dan penerimaan daripada persekitaran mereka. Menurut Hammell (1995),
individu yang tidak mengalami kelumpuhan fizikal akan menganggap kesihatan
sebagai sebagai matlamat mereka kerana mereka tidak akan memahami perasaan
individu yang mengalami kelumpuhan fizikal. Secara tidak langsung, tekanan ini
akan memberi kesan kepada kehidupan mereka. Oleh sebab itu, remaja OKU perlu
belajar untuk menyesuaikan diri dengan persekitaran mereka. Keadaan ini dapat
diatasi sekiranya remaja OKU menggunakan strategi daya tindak yang tepat dalam

membantu mereka menyesuaikan diri dengan persekitaran.

Strategi daya tindak digunakan sebagai medium untuk melancarkan proses
penerimaan diri dan juga membantu proses penyesuaian diri bagi remaja OKU.
Frydenberg (1997), menyatakan bahawa strategi daya tindak melibatkan cara
pengurusan hidup, cara melepasi keadaan, cara mengatasi masalah, cara mengawal
atau satu tindakan yang individu gunakan untuk keluar dari keadaan yang tidak
disenanginya. Penggunaan strategi daya tindak yang tepat akan membantu remaja
OKU untuk hidup dengan lebih sempurna walaupun mereka mengalami kekurangan
dari segi fizikal. Strategi daya tindak yang efektif akan memberi kesan yang
mendalam kepada kehidupan remaja yang mengalami kelumpuhan fizikal. Hal ini
kerana strategi daya tindak memainkan peranan untuk membantu meningkatkan tahap

keyakinan remaja OKU dalam menjalani kehidupan mereka.



1.3 Objektif Kajian

Objektif kajian menjelaskan tujuan pengkaji menjalankan kajian ini terhadap
remaja yang mengalami kelumpuhan fizikal (bukan semula jadi). Pengkaji berminat
untuk meneroka pengalaman remaja yang dilahirkan dengan fizikal yang normal
tetapi mengalami kelumpuhan fizikal akibat terlibat dengan kemalangan atau
disebabkan oleh penyakit. Pengkaji juga meneroka strategi daya tindak yang
digunakan oleh remaja ini semasa proses penerimaan diri dan proses penyesuaian

diri.

1.4 Persoalan Kajian

1. Apakah pengalaman remaja yang mengalami kelumpuhan fizikal (bukan
semula jadi)?

2. Apakah strategi daya tindak yang digunakan oleh remaja yang mengalami
kelumpuhan fizikal (bukan semula jadi) semasa proses penerimaan diri?

3. Apakah strategi daya tindak yang digunakan oleh remaja yang mengalami

kelumpuhan fizikal (bukan semula jadi) semasa proses penyesuaian diri?

1.5  Kepentingan Kajian

Kajian ini bertujuan untuk meneroka pengalaman dan strategi daya tindak
yang digunakan oleh remaja yang mengalami kelumpuhan fizikal (bukan semula jadi)
dalam konteks budaya masyarakat di Malaysia. Kajian ini diharap dapat memberi
kesedaran kepada golongan OKU untuk membantu mereka mengenal pasti dan
memahami strategi daya tindak yang sesuai digunakan semasa menjalani kehidupan
seharian. Kajian ini juga berharap dapat membantu meningkatkan kesedaran remaja
OKU dalam menjalani kehidupan yang lebih bermakna terutamanya sewaktu
berdepan dengan tekanan hidup.



Pusat Khidmat Maklumat Akademik
UNIVERSITI MALAYSIA SARAWAK.

Kajian ini juga penting kepada bidang kaunseling pemulihan kerana kajian ini
memfokuskan kepada golongan remaja yang mengalami kelumpuhan fizikal (bukan
semula jadi). Dalam proses penerimaan dan penyesuaian diri, kaunseling memainkan
peranan yang penting untuk menggerakkan strategi daya tindak yang digunakan oleh
seseorang individu. Kajian ini bertujuan untuk memberikan informasi kepada
kaunselor pemulihan tentang strategi daya tindak yang boleh digunakan oleh remaja
OKU semasa berdepan dengan tekanan. Hal ini kerana strategi daya tindak dalam

kajian ini dikaji dalam konteks budaya masyarakat di Malaysia.

Selain itu, kajian ini turut memberikan manfaat kepada institusi keluarga
terutamanya bagi keluarga yang mempunyai ahli keluarga yang merupakan golongan
OKU. Pemahaman tentang pengalaman dan strategi daya tindak dapat membantu ahli
keluarga untuk lebih memahami keadaan individu tersebut. Hal ini secara langsung
akan mempercepatkan proses penerimaan dan penyesuaian bagi remaja yang

mengalami kelumpuhan fizikal di usia yang muda.

Kajian ini diharap dapat dijadikan sebagai medium atau saluran untuk
menambahkan pengetahuan tentang golongan OKU terutamanya remaja yang
mengalami kelumpuhan fizikal (bukan semula jadi). Informasi ini penting
terutamanya kepada Jabatan Kebajikan Masyarakat dan secara khususnya kepada
Pusat Pemulihan Orang Kurang Upaya (OKU) dalam merancang dan menyediakan
pelan pemulihan kepada golongan ini. Lantaran itu, keperluan dan kehendak
golongan ini dapat dikenal pasti. Hal ini kerana golongan remaja yang mengalami

kelumpuhan fizikal juga memainkan peranan yang penting kepada negara.








